
Gargakritam Shri Krishna Stotram

గర్గకృతం  శ్రీకృష్ణస్తోత్రమ్  

గర్గ ఉవాచ ।
హే కృష్ణ జగతాం నాథ భక్తానాం భయభఞ్జన  ।
ప్రసన్నో  భవ మామీశ దేహి దాస్యం పదామ్బుజే ॥ ౧౯౩॥
త్వత్పిత్రా మే ధనం దత్తం తేన మే కిం ప్రయోజనమ్  ।
దేహి మే నిశ్చలాం భక్తిం భక్తానామభయప్రద  ॥ ౧౯౪॥
అణిమాదికసిద్ధిషు యోగేషు ముక్తిషు ప్రభో  ।
జ్ఞానతత్త్వేఽమరత్వే  వా కిఞ్చిన్నాస్తి స్పృహా మమ ॥ ౧౯౫॥
ఇన్ద్రత్వే  వా మనుత్వే వా స్వర్గలోకఫలే  చిరమ్ ।
నాస్తి మే మనసో వాఞ్ఛా త్వత్పాదసేవనం వినా ॥ ౧౯౬॥
సాలోక్యం సార్ష్టిసారూప్యే  సామీప్యైకత్వమీప్సితమ్  ।
నాహం గృహ్ణామి  తే బ్రహ్మంస్త్వత్పాదసేవనం  వినా ॥ ౧౯౭॥
గోలోకే వాపి పాతాలే వాసే నాస్తి మనోరథః ।
కిన్తు తే చరణామ్భోజే సన్తతం స్మృతిరస్తు మే ॥ ౧౯౮॥
త్వన్మన్త్రం  శఙ్కరాత్ప్రాప్య కతిజన్మఫలోదయాత్ ।
సర్వజ్ఞోఽహం  సర్వదర్శీ సర్వత్ర గతిరస్తు మే ॥ ౧౯౯॥
కృపాం కురు కృపాసిన్ధో దీనబన్ధో పదామ్బుజే ।
రక్ష మామభయం దత్త్వా మృత్యుర్మే కిం కరిష్యతి ॥౨౦౦॥
సర్వేషామీశ్వరః సర్వస్త్వత్పాదామ్భోజసేవయా ।
మృత్యుఞ్జయోఽన్తకాలశ్చ  బభూవయోగినాం గురుః ॥౨౦౧॥
బ్రహ్మా  విధాతా జగతాం త్వత్పాదామ్భోజసేవయా ।
యస్యైకదివసే  బ్రహ్మన్పతన్తీన్ద్రాశ్చతుర్దశ    ॥౨౦౨॥
త్వత్పాదసేవయా ధర్మః సాక్షీ చ సర్వకర్మణామ్ ।
పాతా చ ఫలదాతా చ జిత్వా కాలం సుదుర్జయమ్  ॥౨౦౩॥

1

సహస్రవదనః  శేషో యత్పాదామ్బుజసేవయా ।
ధత్తే సిద్ధార్థవద్విశ్వం   శివః కణ్ఠే విషం యథా ॥౨౦౪॥
సర్వసమ్పద్విధాత్రీ యా దేవీనాం చ పరాత్పరా ।
కరోతి సతతం లక్ష్మీః కేశైస్త్వత్పాదమార్జనమ్    ॥౨౦౫॥
ప్రకృతిర్బీజరూపా  సా సర్వేషాం శక్తిరూపిణీ ।
స్మారంస్మారం త్వత్పదాబ్జం  బభూవ తత్పరావరా ॥౨౦౬॥
పార్వతీ సర్వరూపా సా సర్వేషాం బుద్ధిరూపిణీ  ।
త్వత్పాదసేవయా కాన్తం లలాభ శివమీశ్వరమ్ ॥౨౦౭॥
విద్యాధిష్ఠాత్రీ  దేవీ యా జ్ఞానమాతా  సరస్వతీ ।
పూజ్యా బభూవ సర్వేషాం సమ్పూజ్య త్వత్పదామ్బుజమ్ ॥౨౦౮॥
సావిత్రీ వేదజననీ పునాతి భువనత్రయమ్  ।
బ్రహ్మణో  బ్రాహ్మణానాం  చ గతిస్త్వత్పాదసేవయా ॥౨౦౯॥
క్షమా జగద్విభర్తుం చ రత్నగర్భా వసున్ధరా  ।
ప్రసూతిః  సర్వసస్యానాం త్వత్పాదపద్మసేవయా ॥౨౧౦॥
రాధా మమాంశసమ్భూతా తవ తుల్యా చ తేజసా ।
స్థిత్వా  వక్షసి తే పాదం సేవతేఽన్యస్య కా కథా ॥౨౧౧॥
యథా శర్వాదయో దేవా దేవ్యః పద్మాదయోయథా ।
సనాథం కురు మామీశ ఈశ్వరస్య సమా కృపా ॥౨౧౨॥
నయాస్యామి గృహం నాథ న గృహ్ణామి  ధనం తవ ।
కృత్వా మాం రక్ష పాదాబ్జసేవాయాం  సేవకం రతమ్ ॥౨౧౩॥
ఇతి స్తుత్వా సాశ్రునేత్రః   పపాత చరణే హరేః ।
రురోద చ భృశం భక్త్యా పులకాఞ్చితవిగ్రహః  ॥౨౧౪॥
ఇతి శ్రీబ్రహ్మవైవర్తపురాణే     శ్రీకృష్ణజన్మఖణ్డే   పూర్వే త్రయోదశాధ్యాయాన్తర్గతం 

గర్గకృతం  శ్రీకృష్ణస్తోత్రం    సమాప్తమ్ ।
బ్రహ్మవైవర్తపురాణ    । శ్రీకృష్ణజన్మ  ,పూర్వభాగ । అధ్యాయ ౧౩/౧౯౪-౨౧౪॥

